
	1.
	ՀՀ էկոնոմիկայի նախարարություն
20.08.2013թ.,

01/10.2.2/4765-13

	Նախագծով անհրաժեշտ է նախատեսել անհատ ձեռնարկատիրոջը հաշվառումից հանելու պարզեցված ընթացակարգ այն դեպքում, երբ անհատ ձեռնարկատիրոջ վարչական կամ դատական կարգով ներկայացված բողոքը բավարարելու կամ հարկային պարտավորությունները կատարելու կամ չավարտված վարչական վարույթն ավարտվելու և ՀՀ տնտեսական մրցակցության պաշտպանության պետական հանձնաժողովի նկատմամբ բոլոր պարտավորությունները կատարելու դեպքերում անհատ ձեռնարկատերը կրկին դիմում է գործակալություն հաշվառումից հանվելու համար: Սա հնարավորություն կընձեռի անհատ ձեռնարկատիրոջը հաշվառումից հանել առանց երկրորդ անգամ հարկային մարմին կամ հանձնաժողով հարցում ուղարկելու:
	Չի ընդունվել:
Համապատասխան մարմնի տված տեղեկանքը բողոքարկելու ժամանակահատվածում, անձի մոտ կարող է առաջանալ մեկ այլ մարմնի հանդեպ նոր պարտավորություն: Հետևաբար, հաշվառումից հանելն ամեն դեպքում պետք է իրականացվի ընդհանուր հիմունքներով:

Օրինակ. անձը դատական կարգով բողոքարկում է հանձնաժողովի տրամադրած տեղեկանքը, մինչդեռ դատական գործի քննության ընթացքում վերջինիս մոտ առաջանում են նոր պարտավորություններ հարկային մարմնի նկատմամբ, ինչը կարող է բացահայտվել հարկային մարմնին նոր հարցում ուղարկելիս:
	Փոփոխություններ չեն կատարվել:

	2.
	ՀՀ ֆինանսների նախարարություն

20.08.2013թ.,

1/9.4/12084-13
	Առաջարկում ենք քննարկել Նախագծով նախատեսված կարգավորվող հարաբերություններում համայնք​ների բյուջեների նկատմամբ հարկային պարտավորություններն ընդգրկելու նպա​տակահարմա​րության հարցը:
	Ընդունվել է ի գիտություն
Հաշվի առնելով նախագծով նախատեսված խնդրի լուծման հրատապությունը, առաջարկվում է կարգավորվող հարաբերություններում համայնք​ների բյուջեների նկատմամբ հարկային պարտավորություններն ընդգրկելու նպա​տակահարմա​րության հարցին անդրադառնալ առանձին փաթեթով, որում կընդգրկվեն նաև ռեգիստրի ոլորտին վերաբերվող և պրակտիկայում ծագած այլ խնդիրների լուծմանն ուղղված օրենսդրական փոփոխություններ:
	Փոփոխություններ չեն կատարվել:

	3.
	ՀՀ ֆինանսների նախարարություն

20.08.2013թ.,

1/9.4/12084-13
	Առաջարկում ենք Նախագիծը վերախմբագրել հաշվի առնելով, որ <<Պարտադիր սոցիալական ապա​հո​վության վճարների մասին>> ՀՀ օրենքն ուժը կորցրել է 2013 թվականի հունվարի 1-ից և նախա​գծում կարող են քննարկվել մինչև այդ ժամկետը պարտադիր սոցիալական ապա​հովության վճար​ների գծով ծագած պարտավորությունները:
	Ընդունվել է:
	Նախագծի և հիմնավորման տեքստերից հանվել են «և սոցիալական ապահովության» բառերը:

	4.
	ՀՀ ԿԱ պետական եկամուտների կոմիտե
22.08.2013թ.,

01/3-5/9959-13
	Նախագծի հոդված 1-ով առաջարկված, ինչպես նաև գործող օրենքի 51-րդ հոդվածի 3-րդ կետով սահմանված համապատասխանաբար 10-օրյա և 20-օրյա ժամկետները չեն կարող բավարար լինել համապատասխան ստուգման անցկացման (ստուգման հանձնարարագրի հրապարակման, ստորագրման, ստուգման գործողությունների կատարման, ակտի նախագիծը ստորագրման, առարկությունների ստացման և ակտի (կամ տեղեկանքի) ներկայացման) և պետական ռեգիստր ճշգրիտ տեղեկատվության ներկայացման համար: «ՀՀ-ում ստուգումների կազմակերպման և անցկացման մասին» ՀՀ օրենքի համաձայն ստուգումն սկսելուց առնվազն 3 աշխատանքային օր առաջ ստուգման հանձնարարագրի երկու օրինակը տրվում է տնտեսավարող սուբյեկտին, ստուգման հանձնարարագրում նշված ժամկետն ավարտվելուց հետո 10 աշխատանքային օրվա ընթացքում ամփոփվում են ստուգման արդյունքները, 3 աշխատանքային օրվա ընթացքում ստուգման ակտի նախագիծը  ներկայացվում է տնտեսավարող սուբյեկտին, վերջինս 5 աշխատանքային օրվա ընթացքում ուսումնասիրում է ակտի նախագիծը,  ժամկետի ավարտից հետո 3 աշխատանքային օրվա ընթացքում ակտը ներկայացվում է տնտեսավարող սուբյեկտի ղեկավարին: 

Հետևաբար, առաջարկվում է հարկային մարմնի կողմից պարտավորությունների վերաբերյալ տեղեկությունների տրամադրման ժամկետները համապատասխանեցնել «ՀՀ-ում ստուգումների կազմակերպման և անցկացման մասին» ՀՀ օրենքի 4-րդ հոդվածով սահմանված ստուգումների իրականացման ժամկետներին, իսկ օրենքում ժամկետները սահմանել աշխատանքային օրերով:
	Չի ընդունվել:
Ժամկետների երկարաձգումը բացասաբար կազդի Հայաստանում գործարար և ներդրումային միջավայրի վրա: Բացի այդ ԱՁ հաշվառումից հանվելու փաստը մեխանիկորեն չպետք է դիտարկել պարտադիր ստուգում իրականացնելու հիմք: 
	Փոփոխություններ չեն կատարվել:

	5.
	ՀՀ ԿԱ պետական եկամուտների կոմիտե

22.08.2013թ.,

01/3-5/9959-13
	Առաջարկվում է նախագծի հոդված 1-ում`

1) «հաշվառումից հանվում է անմիջապես դիմումը ներկայացնելու օրը» բառերը փոխարինել` «համարվում է հաշվառումից հանված դիմումը ներկայացնելու օրվա դրությամբ, բացառությամբ սույն հոդվածի 5-րդ մասով նախատեսված դեպքի»:
2) «ընդ որում, այդ դեպքում անձը համարվում է հաշվառումից հանված դիմումը ներկայացնելու օրվանից» բառերը փոխարինել` «ընդ որում, այդ դեպքում անձը համարվում է հաշվառումից հանված գրանցամատյանում համապատասխան գրառում կատարելու պահից»:
3) հստակեցնել, (ինչպես նաև գործող օրենքի 51-րդ հոդվածի 3-րդ կետում) որ Պետական ռեգիստրի գործակալությունը հարցումը ուղարկում է հարկ վճարողի հաշվառման մարմին (հարկային (տարածքային) տեսչություն):
	1) Չի ընդունվել:
Հոդվածի 5-րդ մասով նախատեսված դեպքը, որպես բացառություն, արդեն իսկ նախատեսված է նախագծով վերախմբագրված 31-րդ հոդվածի 3-րդ և 4-րդ մասերում:

2)  Չի ընդունվել, քանի որ օրենքի տրամաբանությունից բխում է, որ հարկային պարտավորությունների բացակայության դեպքում անձը հաշվառումից պետք է հանվի անմիջապես, դիմումը տալու օրը: Իսկ հարցումը կատարվում է զուտ հավաստելու, որ հարկային պարտավորություններ չկան:

3) Չի ընդունվել: Հարցումն ուղարկվելու է էլ. եղանակով, հետևաբար օրենքում տարածքային մարմին սահմանելը նպատակահարմար չէ:
	Փոփոխություններ չեն կատարվել:


	6.
	ՀՀ ԿԱ պետական եկամուտների կոմիտե

22.08.2013թ.,

01/3-5/9959-13
	Նախագծով անհրաժեշտ է դիտարկել նաև լուծարման գործընթացի կասեցման այլ դեպքեր (հարկ վճարողի բացակայությունը, հարկ վճարողին, իր գործունեության մասով որպես պատասխանող քաղաքացիական կամ տնտեսական բնույթի գործերով դատական մարմիններում ներգրավված լինելը):
	Ընդունվել է ի գիտություն

Հաշվի առնելով նախագծով նախատեսված խնդրի լուծման հրատապությունը, առաջարկվում է լուծարման գործընթացի կասեցման այլ դեպքերի նախատեսմանն անդրադառնալ առանձին փաթեթով, որում կընդգրկվեն նաև ռեգիստրի ոլորտին վերաբերվող և պրակտիկայում ծագած այլ խնդիրների լուծմանն ուղղված օրենսդրական փոփոխություններ:
	Փոփոխություններ չեն կատարվել:


